
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

( ৮০ )



 অনন্তর অল্প কাল মধ্যে ভূপাল পীড়াক্রান্ত হইলে নর্থম্বর্লণ্ডের ডিউক আপন অভীষ্ট সিদ্ধির জন্য রাজসমক্ষে উপস্থিত হইয়া কহিলেন, লেডি জেনগ্রে ভিন্ন, আপনার বৈমাত্রেয় ভগিনীদ্বয় রাজ্যের উত্তরাধিকারিণী হইতে পারিবেন না; কারণ জেন্গ্রে আপনার বংশ সম্ভূতা ও নানা গুণে বিভূষিতা; আপনি যদি রাজ্যের মঙ্গল কামনা করেন, তবে আত্মীয়দিগের অনুরোধ পরিত্যাগ করিয়া যোগ্য পাত্রে রাজ্য প্রদান করুন, ইহাতে সর্ব্বসাধারণের সম্মতি আছে। অতঃপর ডিউক এরূপ কয়েক ব্যক্তিকে রাজ সমীপে নিযুক্ত করিয়াদিলেন, যে তাঁহাদের সদ্বক্তৃতায় ও কুহকে পড়িয়া, সম্রাট পিতৃদত্ত দান পত্রের উপেক্ষা এবং ভগিণীদ্বয়কে বঞ্চিত করত নববিনিয়োগ পত্র লিখিয়া লেডি জেন্গ্রেকে রাজ্যাধিকারিণী করিলেন।

 তদনন্তর রাজার মৃত্যু হইলে, জেন্গ্রের পিতা ও সেই ডিউক স্থির করিয়াছিলেন যে, যে পর্য্যন্ত সমস্ত রাজ্য নবরাজেশ্বরীর হস্তগত না হয় সেই পর্য্যন্ত রাজ মৃত্যু গোপন করিতে হইবে। তজ্জন্য তাঁহারা মৃত রাজার ভগিনী লেডি মেরিকে প্রবঞ্চনা পূর্ব্বক কারাগার দিবার মানসে সম্রাটের নাম স্বাক্ষর করিয়া এক পত্র প্রেরণ করিলেন। তাহার মর্ম্ম এই—তুমি অতি ত্বরায় আমার গৃহে আসিবে, বিশেষ প্রয়োজন আছে। এই পত্র প্রাপ্তি মাত্র লেডি মেরি অতি সত্বরে যাত্রা করিলেন; কিন্তু রাজা তনুত্যাগ করি-

